
ᒪᓕᒐᓕᐅᖅᑏᑦ ᐅᐸᒃᓯᒪᔪᑦ: 
ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ, ᔫ ᐃᓄᒃ, ᔪᐊᔾ ᕼᐃᒃᔅ, ᑕᐃᕕᑦ ᔪᐊᓇᓯ, 
ᐊᖓᔪᖅᑳᖅ ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, ᓯᒥᐅᓂ ᒥᑭᓐᖑᐊᖅ, ᐊᖓᔪᖅᑳᖅ ᐹᓪ ᐅᑲᓕᖅ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐊᖓᔪᖅᑳᖅ ᐹᓪ ᖁᐊᓴ, ᐊᖓᔪᖅᖄᖅ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᐋᓕᒃᓵᓐᑐ 
ᓴᒻᒧᖅᑐᖅ, ᑖᒻ ᓴᒻᒧᖅᑐᖅ, ᔫ ᓴᕕᑲᑖᖅ, ᐊᐃᓴᑭ ᓲᔪᖅ, ᓯᕗᓕᖅᑎ ᐲᑕ ᑕᑉᑐᓇ. 
 
>>ᑲᑎᒪᓯᒋᐊᖅᑐᑦ 19:00-ᒥ 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᐊᖓᔪᖅᑳᖅ ᔪᐊᔾ ᖁᓚᐅᑦ): ᐅᓐᓄᒃᑯᑦ ᓄᓇᕗᑦᒥᐅᑕᐅᖃᑎᒃᑲ ᐊᒻᒪᓗ ᒪᓕᒐᓕᐅᖅᑏᑦ, ᒥᓂᔅᑕᐃᑦ, 
ᓯᕗᓕᖅᑎ ᐊᒻᒪᓗ ᐳᓛᕆᐊᖅᓯᒪᔪᑦ ᑐᓐᖓᓱᑦᑎᐊᕆᑦᑎ ᑕᕝᕗᖓ ᒪᓕᒐᓕᐅᕐᕕᖕᒧᑦ.  
 
ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅᑕ ᒥᑭᓐᖑᐊᖅ. 
 
>>ᑐᒃᓯᐊᖅᑐᑦ 
 

ᐊᖏᖅᑕᐅᓂᖏᑦ ᑲᑎᒪᔾᔪᑎᒃᓴᐃᑦ 
 
ᐃᒃᓯᕙᐅᑕᖅ: ᑲᑎᒪᔾᔪᑎᒃᓴᐃᑦ ᓵᔅᓯᓐᓃᑦᑐᑦ ᒪᓕᒐᓕᐅᖅᑏᑦ ᓈᒻᒪᒋᕕᓯᐅᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᓵᖏᓐᓃᑦᑐᖃᕐᖓᑕ ᒪᓕᒃᑕᐅᓂᐊᖅᑐᓂᒃ ᓄᓇᕗᑦᒥ ᓯᕗᓕᖅᑎᓂᒃ 
ᕿᒥᕐᕈᓂᕐᒧᑦ. ᒪᓕᒐᓕᐅᖅᑏᑦ ᓈᒻᒪᓴᖅᑳᑦ ᑖᒃᑯᓂᖓ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 

ᓂᕈᐊᒐᒃᓴᓕᐅᕐᓂᖅ ᒥᓂᔅᑕᐅᓂᕐᒧᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒫᓐᓇ ᒪᑐᐃᖅᑲᕋ ᓂᕈᐊᕋᔅᓴᓕᐅᕈᒪᔪᖃᖅᑲᑦ ᓯᕗᓕᖅᑏᑦ ᑲᑎᒪᔨᖏᓐᓄᑦ. ᒪᕐᕉᓐᓂᒃ 
ᐃᒃᓯᕙᐅᑖᓐᓂᒃ ᐃᓐᓄᐃᒋᐊᖃᕋᑦᑕ. ᐊᑕᐅᓯᖅ ᑖᓐᓇ ᐃᓐᓄᒃᑕᐅᔭᕆᐊᖃᕐᓂᐊᖅᑐᖅ ᓯᕗᓕᖅᑏᑦ ᑲᑎᒪᔨᕋᓛᖏᑦ 
ᐋᖅᑮᓚᐅᕐᖓᑕ ᐊᓯᔾᔩᓂᐊᕐᓗᑎᒃ ᒥᓂᔅᑕᐅᔪᓂᒃ 9-ᕈᖅᑎᑦᑎᓗᑎᒃ ᐊᒻᒪ ᐊᐃᑉᐹ ᑖᓐᓇ 
ᐃᓐᓄᒃᑕᐅᒋᐊᖃᕐᓂᐊᕐᓕᕐᒥᔪᖅ ᒪᓕᒐᓕᐅᖅᑎ ᓇᑦᑎᓕᖕᒧᑦ ᐃᓱᒪᓕᐅᓚᐅᕐᖓᑦ ᓄᖅᑲᕈᒪᓪᓗᓂ.  
 
ᐃᖅᑲᐃᑎᒋᐊᖅᑲᒃᑲ ᒪᓕᒐᓕᐅᖅᑏᑦ ᓂᕈᐊᕋᔅᓴᓕᐊᖑᒍᕕᑦ ᓇᓗᓇᐃᖅᓯᖅᑕᐅᑎᒋᒋᐊᖃᑦᑐᑎᑦ ᐊᖏᕐᒪᖔᖅᐱᐅᒃ, 
ᐋᒡᒑᕐᒪᖔᖅᐱᐅᓪᓘᓐᓃᑦ ᓂᕈᐊᕋᔅᓴᓕᐊᖑᔾᔪᑏᑦ. ᓂᕈᐊᕋᔅᓴᓕᐅᕈᒪᔪᖃᖅᑳ? ᒪᓕᒐᓕᐅᖅᑎ ᑲᖏᖅᖠᓂᕐᒧᑦ 
ᐊᓕᒃᓵᓐᑐ ᓴᒻᒪᖅᑐᖅ. 
 
ᓴᒻᒧᖅᑐᖅ (ᑐᓵᔨᑎᒍᑦ): ᓂᕈᐊᕋᔅᓴᓕᐊᕆᒍᒪᔭᕋ ᒪᓕᒐᓕᐅᖅᑎ ᓇᐅᔮᑦ ᐊᒻᒪ ᓴᓪᓖᑦ ᓯᑏᕝ ᒪᑉᓴᓚᒃ. 

ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᓯᑏᕝ ᒪᑉᓴᓚᒃ ᐊᖏᖅᑮᑦ? 
 
ᒪᑉᓴᓚᒃ: ᐄ, ᐊᖏᖅᐳᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᓂᕈᐊᕋᔅᓴᓕᐅᒃᑲᓐᓂᕈᒪᔪᖃᖅᑳ? ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅᑕ ᔫ ᐃᓄᒃ. 
 
ᐃᓄᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᒐᒃᓴᓐᖑᖅᑎᑦᑐᒪᓪᓗᒍ ᐃᖃᓗᐃᑦ ᑕᓯᓗᖕᒧᑦ ᒪᓕᒐᓕᐅᖅᑎ ᔪᐊᔾ ᕼᐃᒃᔅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᕐᒧᑦ, ᔪᐊᔾ ᕼᐃᒃᔅ, ᐊᖏᖅᑮᑦ? 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᖏᖅᑐᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᓂᕈᐊᕋᔅᓴᓕᐅᒃᑲᓐᓂᕈᒪᔪᖃᕆᕚ? ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ ᓯᒥᐅᓂ 
ᒥᑭᓐᖑᐊᖅ. 
 
ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐃᒃᓯᕙᐅᑖᖅ. (ᑐᓵᔨᑎᒍᑦ) ᐊᕐᕕᐊᑦ ᓂᒋᐊᓄᑦ (ᑐᓵᔨᑎᒎᕈᓐᓃᖅᑐᖅ) ᓂᕈᐊᒐᒃᓴᐅᖁᔭᕋ 
ᔫ ᓴᕕᑲᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ ᔫ ᓴᕕᑲᑖᖅ, ᐊᖏᖅᑭᐅᒃ? 
 
ᓴᕕᑲᑖᖅ (ᑐᓵᔨᑎᒍᑦ): ᐊᖏᖅᑐᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᓂᕈᐊᕋᔅᓴᓕᐅᒃᑲᓐᓂᕈᒪᔪᖃᖅᑳ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
ᓂᕈᐊᒐᒃᓴᖅᑕᖃᕈᓐᓃᕐᒪᑦ. ᑖᒃᑯᐊ ᓂᕈᐊᒐᒃᓴᐅᓂᐊᖅᑐᑦ ᐅᖃᐅᓯᒃᓴᒥᓂᒃ ᐅᓂᒃᑳᖅᑎᓐᓂᐊᕋᒃᑭᑦ ᐊᑐᓂᒃ 10 
ᒥᓂᔅᖃᖅᑎᓪᓗᒋᑦ. ᑖᒃᑯᐊ ᐱᒋᐊᖅᑳᕐᓂᐊᖅᑐᖅ ᓯᕗᓪᓕᖅᐹᖅ ᒥᔅᑕ ᔪᐊᔾ ᕼᐃᒃᔅ.  
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᒥᔅᑕ ᐃᓄᒃ ᓂᕈᐊᕋᔅᓴᓕᐊᕆᒐᕕᓐᖓ, ᐃᖃᓗᓐᓂᓗ 
ᓂᕈᐊᖅᑎᒋᓯᒪᔭᒃᑲ ᑐᓐᖓᓱᑦᑎᑉᐸᒃᑲ ᐃᖃᓗᓐᓂ.  
 
ᒪᓕᒐᓕᐅᖅᑎᐅᖃᑎᒃᑲ ᓯᕙᑖᕐᕕᖕᒥ ᓯᕗᓕᖅᑎ ᐅᖃᓚᐅᕐᖓᑦ ᒥᓂᔅᑕᐃᑦ ᐋᖅᑭᑎᖅᑕᐅᓲᖑᒻᒪᑕ ᒪᓕᒐᓕᐅᖅᑎᓄᑦ 
ᓂᕈᐊᖅᑕᐅᓪᓗᑎᒃ ᐋᖅᑭᑎᖅᑕᐅᓪᓗᑎᒃ ᐅᑉᐱᕆᓪᓚᕆᒃᑲᒃᑯ ᒪᓕᒐᓕᐅᖅᑎᐅᓂᕗᑦ ᑕᕝᕙᓂ. ᐅᖃᖃᑎᒋᓯᒪᒐᒃᑭᑦ 
ᓂᕈᐊᖅᑎᒋᓯᒪᔭᒃᑲ ᐊᒥᓱᑦ ᐱᖃᑎᒃᑲᓗ ᐃᓚᒃᑲᓗ ᐃᖅᑲᓇᐃᔭᖃᑎᒋᕙᑦᑕᒃᑲᓗ ᒫᓐᓇᑰᓯᒪᔪᖅ ᐊᐱᕆᔭᐅᒐᒪ ᐊᑎᕋ 
ᑕᕝᕗᖓ ᐊᑐᐃᓐᓇᕈᖅᑎᓐᓂᐊᕐᒪᖔᒃᑯ ᓯᕗᓕᖅᑏᑦ ᑲᑎᒪᔨᕋᓛᖏᓐᓄᑦ ᐋᒃᑳᖏᓐᓇᖅᐸᓚᐅᖅᑐᖓ.  
 
ᓄᖅᑲᖓᔾᔪᑎᒋᕙᓚᐅᖅᑕᕋ ᐃᓱᒪᕙᓚᐅᕋᒪ ᐱᓕᕆᑦᑎᐊᖅᑐᒋᓪᓗᖓ ᓴᖅᑭᐸᑦᑐᒋᑦ ᐃᓱᒫᓗᑎᒋᔭᐅᔪᐃᑦ 
ᓂᕈᐊᖅᑎᒋᓯᒪᔭᒃᑲᓄᑦ ᓄᓇᕗᒻᒥᐅᑕᓄᓪᓗ. ᐊᖏᖅᓯᒪᓂᕋ ᑖᓐᓇ ᐱᓕᕆᐊᓐᓄᑦ ᐱᔭᕇᕐᓂᐅᓴᖏᒻᒪᕆᖕᒪᑦ ᓱᓕ, 
ᐃᑲᕐᕋᑦ ᑕᐃᒪ 24 ᐊᓂᒍᖅᓯᒪᔪᑦ ᐅᖃᖃᑎᒋᓚᐅᖅᑐᒋᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᐅᑉᐱᕆᔭᒃᑲ ᐃᓄᐃᑦ 
ᖃᐅᔨᓯᒪᓕᕋᒪ  

ᓄᖅᑲᕆᐊᖃᔾᔮᖏᓐᓇᒪ ᐱᓕᕆᐊᕆᕙᑦᑕᓐᓂᑦ ᓯᕗᓕᖅᑎᓅᖃᑕᐅᒍᓗᐊᕈᒪ 
ᓵᓐᖓᑦᑎᒋᐊᕐᓂᖅᓴᑦᑎᐊᒻᒪᕆᐅᒍᓐᓇᕐᓂᐊᕋᒪ ᑕᕝᕗᖓ ᐃᓗᐊᓃᖃᑕᐅᓗᖓ ᐃᓱᒫᓗᑎᓇᖅᑐᓂᒃ.  
 
ᐱᓕᕆᐊᖃᖅᑎᓪᓗᓯ ᐊᕐᕌᒎᓐᓂᒃ ᒪᕐᕉᓐᓂᒃ ᖃᐅᔨᓯᒪᓪᓚᕆᑦᑎᐊᓂᖅᓴᑉᐹᖑᒐᔅᓯ ᑕᖅᑲᒃᑯᓇᖓᑦ ᐃᓱᒫᓘᑏᑦ ᑕᒪᒃᑯᐊ 
ᐱᓪᓗᒋᑦ. ᑲᔪᓰᓐᓇᓂᐊᖅᑐᖅ ᑖᓐᓇ ᑭᓱᓕᕆᔨᐅᓂᕋ ᐊᓯᔾᔨᕋ.ᓗᐊᖃᑦ. ᐆᒻᒪᑎᒐ ᑕᕝᕗᖓ ᑐᕌᖓᑏᓐᓇᓂᐊᖅᑕᕋ 
ᐃᖅᑲᓇᐃᔮᓐᓄᑦ ᓂᕈᐊᖅᑕᐅᓯᒪᔫᓂᖅ.  
 
ᐊᖏᖃᑎᒌᖃᑦᑕᓂᒃᑯᑦ ᒐᕙᒪᑕᖃᖅᑎᓪᓗᒍ ᑕᐱᕇᑦᑐᑎᑑᔮᕐᓇᕐᖓᑦ ᑕᐱᒃᑲ. ᑖᒃᑯᐊ ᐃᑲᔪᕋᓱᖔᖃᑦᑕᖅᓯᒪᒐᒃᑭᑦ 
ᒪᓕᒐᓕᐅᖅᑎᐅᒐᓗᐊᕈᒪ ᒥᓂᔅᑕᐅᒐᓗᐊᕈᒪᓗ ᐱᒍᓐᓇᕐᓂᓕᒫᒃᑲ ᐊᑐᕋᓱᓐᓂᐊᖅᑕᒃᑲ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐱᒋᐊᕈᓐᓇᖅᓯᖕᒥᔪᑎᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ ᒥᔅᑕ ᓯᑏᕝ ᒪᑉᓴᓛᒃ. 
 
ᒪᑉᓴᓛᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᖢᒍ ᒥᔅᑕ ᐋᓕᒃᔅ ᓴᒻᒧᖅᑐᖅ ᓂᕈᐊᒐᒃᓴᓐᖑᖅᑎᒻᒫᖓ.  
 
ᐃᓛᒃ ᐊᒻᒪᑦᑕᐅᖅ ᓯᕗᓪᓕᕐᒥᖃᐃ ᐅᖃᕐᓗᖓ ᑕᐃᒃᑯᐊ ᐃᓚᑯᓗᒃᑲ ᓇᐅᔮᓂ ᐃᓱᒪᒋᕙᒃᑲ ᐊᒻᒪᓗ ᐃᓚᒋᔭᐅᔪᑦ.  
 
ᐃᓛᒃ ᑕᒡᕙᓂ ᐆᒃᑐᖃᑕᐅᓯᒪᖕᒥᒐᒪ ᑕᑉᓱᒧᖓ ᐱᔾᔪᑎᒋᓪᓗᒍ ᐱᔪᓐᓇᕐᓂᖃᕋᓱᒋᒐᒪ ᐊᒻᒪᓗ ᐱᔪᓐᓇᕋᒪ 
ᓇᓗᓇᖏᑦᑐᖅ ᐱᓕᕆᑦᑎᐊᕋᓱᒍᓐᓇᖅᖢᖓᓗ. ᑖᒃᑯᓇᖓᑦ ᐱᓕᕆᖃᑕᐅᓇᓱᒃᓗᖓ ᓯᕗᓕᐅᖅᑎᒋᔭᐅᔪᓄᑦ 
ᑲᑐᔾᔨᖃᑎᒋᑦᑎᐊᕐᓗᒋᑦ ᑲᑐᔾᔨᖃᑕᐅᑦᑎᐊᕐᓗᖓ ᐱᓕᕆᔪᓐᓇᕋᓱᒋᒐᒪ ᓄᓇᕗᒻᒥᐅᓗᒃᑖᓄᑦ ᑕᒪᐃᓐᓄᑦ. ᐃᓛᒃ 
ᓄᓇᓕᕋᓛᕐᓂᑦ ᒪᕐᕉᖕᓂᒃ ᑭᒡᒐᖅᑐᐃᒐᓗᐊᖅᑎᓪᓗᖓ ᑖᒃᑯᐊᑐᐊᖑᖏᒻᒥᖕᒪᑕ. ᑕᒪᒃᑯᐊ ᓄᓇᕗᑦ ᑕᒪᕐᒥᑦᑎᐊᒻᒪᕆᒃ 
ᑕᐅᑐᒡᓗᒍ ᐱᓕᕆᓇᓱᑦᑎᐊᕈᒪᒐᒪ.  
 
ᐊᒻᒪᓗᑦᑕᐅᖅ ᑕᒡᕗᖓ ᓂᕈᐊᖅᑕᐅᔪᓐᓇᕐᓂᕈᒪ ᑲᑐᔾᔨᖃᑕᐅᑦᑎᐊᕐᓗᖓ. ᑕᒪᒃᑯᐊᓗ ᐱᓕᕆᔨᒋᓇᔭᖅᑕᒃᑲ 
ᐱᓕᕆᖃᑎᒋᑦᑎᐊᕋᓱᒡᓗᒋᑦ ᑕᒪᕐᒥᒃ. ᑖᒃᑯᐊᓗ ᐊᔾᔨᒌᖏᑦᑐᑦ ᑎᒥᐅᔪᑦ ᐱᓕᕆᐊᒃᓴᐅᔪᑦ ᐱᓕᕆᖃᑎᒋᑦᑎᐊᕋᓱᒃᓗᒋᑦ 
ᐊᒃᓱᕈᕐᓂᐊᖅᑐᖓ ᑕᒡᕗᖓ ᓂᕈᐊᖅᑕᐅᓐᓂᕈᒪ.  
 
ᐊᒥᓱᑦ ᓄᓇᕗᒻᒥ ᑭᙴᒪᔭᐅᔪᑦ ᐊᒥᓲᖕᒪᑕ ᐊᒻᒪᓗ ᐊᖑᒻᒪᑎᓯᒪᖏᖦᖢᑕ ᓇᓗᓇᖏᖦᖢᓂ ᑕᒪᓐᓇ ᖃᐅᔨᒪᑦᑎᐊᕋᒃᑯ 
ᐊᒻᒪᑦᑕᐅᖅ ᐃᓱᒪᒐᒪ ᐅᕙᒻᓂᒃ ᐊᔪᖏᓐᓂᖃᕋᒪ ᐃᓚᐅᑦᑎᐊᕐᓂᖅ ᑖᒃᑯᓇᖓᑦ ᐃᓱᒪᓕᐅᑦᑎᐊᕋᓱᒃᑎᓪᓗᒋᑦ, 
ᓄᓇᕗᒻᒥᐅᓗᒃᑖᓄᑦ ᐃᓛᒃ ᓄᓇᕗᒻᒦᓗᒃᑖᑦᑎᐊᖅᑐᓄᑦ.  
 
ᑕᐃᒪᓐᓇᐃᑦᑑᑎᓪᓗᒍ ᓂᕈᐊᖅᑕᐅᒐᔭᕐᓂᕈᒪ ᑕᒡᕙᓂ ᐃᖃᓗᖕᓂ ᐊᒃᓱᕈᑦᑎᐊᕐᓗᖓ ᑕᒡᕙᓂ ᐱᓕᕆᖃᑦᑕᕋᔭᖅᑐᖓ 
ᑕᒡᕙ ᑕᒡᕙᓂ. ᑕᒡᕙᓂᓗ ᑕᒪᒃᑯᐊ ᐸᕐᓇᒃᑕᐅᕙᓪᓕᐊᔪᑦ ᑐᑭᓯᐅᒪᒋᐊᕐᓗᒋᑦ ᐸᕐᓇᒍᑎᒋᓯᒪᓗᒋᑦ ᑕᒪᒃᑯᓄᖓ 
ᓇᓗᓇᐃᕈᒪᒧᑦ ᑖᒃᑯᓄᖓ ᒪᓕᒐᓕᐅᖅᑎᐅᖃᑎᓐᓄᑦ ᐃᑲᔪᕐᓗᖓᓗ.  

ᐅᐸᒃᑕᐅᑦᑕᐃᓕᒪᔪᒪᓐᖏᑦᑐᖓ ᑭᓇᒥᐊᓗᒃᑖᑦᑎᐊᒻᒪᕆᖕᒧᑦ ᑕᕝᕙᓐᖓᑦ ᒪᓕᒐᓕᐅᖅᑎᐅᖃᑎᓐᓄᑦ, 
ᖃᓄᑐᐃᓐᓇᑦᑎᐊᒻᒪᕆᒃ ᐃᑲᔪᕋᓱᒍᓐᓇᕋᒪ ᐊᒻᒪᓗ ᐃᑲᔪᕈᒪᓂᕋ ᐊᖏᔫᓪᓗᓂ ᓄᓇᕗᒻᒥᐅᓄᑦ ᑕᒪᐃᓐᓄᑦ. 
 
ᖃᐅᔨᒪᒐᓗᐊᖅᑐᖓ ᐃᓚᒃᑲ ᐊᑯᓂ ᕿᒪᐅᒪᓇᔭᖅᑕᒃᑲ ᑕᕝᕗᓐᖓᕈᒪ ᐊᒻᒪᓗ ᑕᐃᒪᓐᓇᐃᑦᑑᒐᓗᐊᖅᑎᓪᓗᒍ 
ᑖᔅᓱᒥᖓ ᖁᔭᓐᓇᒦᖅᓯᒪᑦᑎᐊᖅᐳᖓ ᓄᓕᐊᒻᓂᒃ ᐅᕙᒻᓂᒃ ᐃᑲᔪᖅᑐᐃᖏᓐᓇᓲᖑᖕᒪᑦ ᐊᒻᒪᓗ ᐱᔪᓐᓇᕐᓂᕋ 
ᖃᐅᔨᒪᓪᓗᓂᐅᒃ ᐃᑲᔪᖅᑐᐃᖏᓐᓇᓲᖑᖕᒪᑦ. ᑕᐃᒪᓐᓇᐃᑦᑑᓂᖓᓄᑦ ᖁᔭᓕᑦᑎᐊᖅᓯᒪᔭᕋ ᑖᓐᓇ ᓄᓕᐊᕋ ᐅᕙᓐᓂᒃ 
ᐃᑲᔪᖅᑐᐃᖏᓐᓇᓲᖑᖕᒪᑦ. 
 
ᖃᐅᔨᒪᒐᔅᓯᖓ ᑕᒪᑦᑕᓗᒃᑖᖅ ᑕᕝᕙᓂ ᒪᓕᒐᓕᐅᖅᑎᐅᔪᓯ ᖃᓄᖅ ᐱᓕᕆᔪᓐᓇᖅᑎᒋᔪᓐᓇᕐᒪᖔᕐᒪ. 
ᐊᒃᓱᕈᕐᓂᐊᖅᑐᖓ ᖃᓄᓗᒃᑖᖅ ᑕᕝᕗᖓ ᐃᓕᔭᐅᓐᓂᕈᒪ.  
 
ᑖᒃᑯᐊᑦᑕᐅᖅ ᐃᓚᒋᔭᒃᑲ ᑕᒪᕐᒥᒃ ᑐᑭᓯᐅᒪᖕᒪᑕ ᐅᕙᒻᓂᒃ ᓲᖃᐃᒻᒪ ᐃᓕᔭᐅᓐᓂᕈᒪ ᕿᒪᐅᒪᔭᕆᐊᖃᕐᓂᐊᖅᑕᒃᑲ 
ᐊᑯᓂ ᐅᑭᐅᒃ ᒪᕐᕉᒃ ᓱᓕ ᑕᐃᒪᓐᓇᐃᑦᑑᖕᒪᑦ, ᑖᒃᑯᐊ ᐊᖏᖅᓯᒪᖃᑎᒋᑦᑎᐊᖅᖢᓯᐅᒃ ᑕᐃᒪᓐᓇᐃᑦᑑᔭᕆᐊᖃᕐᓇᕐᒪᑦ 
ᖁᔭᓐᓇᒦᕈᒪᑦᑎᐊᓪᓚᕆᒃᑕᒃᑲ. 
 
ᑕᐃᒪ ᑖᓐᓇ ᐱᔾᔪᑎᒋᓪᓗᒍ ᐱᓕᕆᔪᓐᓇᕐᓂᕋ ᖃᐅᔨᒪᒐᒃᑯ ᐱᓕᕆᖃᑕᐅᑦᑎᐊᕐᓗᖓ ᓯᕗᓕᐅᖅᑎᒋᔭᐅᔪᓂᒃ 
ᐃᓱᒪᓕᐅᖃᑎᒋᑦᑎᐊᕐᓗᒋᓪᓗ ᐊᒃᓱᕈᕐᓇᖅᑑᒐᓗᐊᖅᐸᑦ ᐃᑲᔪᕈᒪᕗᖓ ᓄᓇᕗᒥᐅᓗᑦᑖᓄᑦ. ᖁᔭᓐᓇᒦᒃ, ᐃᑦᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓂᕈᐊᒐᒃᓴᒧᑦ ᐃᓛᓐᓄᑦ ᐱᓂᐊᕐᒥᒐᑦᑕ ᐊᒻᒪ ᑖᓐᓇ ᓂᕈᐊᒐᒃᓴᐅᖕᒥᔪᖅ ᐊᕐᕕᐊᑉ 
ᓂᒋᐊᓄᑦ, ᒥᔅᑕ ᔫ ᓴᕕᑲᑖᖅ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓯᕗᓪᓕᖅᐹᒥᒃ ᖁᔭᓐᓇᒦᕈᒪᔭᕋ ᒥᔅᑕ ᒥᑭᓐᖑᐊᖅ 
ᓂᕈᐊᒐᒃᓴᓐᖑᖅᑎᖅᑲᐅᖕᒪᖓ, ᓂᕈᐊᒐᒃᓴᓐᖑᖅᑎᓐᖏᑉᐸᖓ ᓂᕈᐊᒐᒃᓴᐅᒐᔭᕋᑖᓐᖏᓐᓇᒪ.  
 
ᑕᐃᔅᓱᒪᓂ ᓂᕈᐊᖅᑕᐅᑎᓪᓗᑕ 2013, ᐊᒥᓱᓄᑦ ᐊᐱᕆᔭᐅᓚᐅᖅᓯᒪᔪᖓ ᒥᓂᔅᑕᐅᓂᕐᒧᑦ ᐱᓇᓱᖃᑕᐅᒐᔭᕐᒪᖔᕐᒪ, 
ᐅᖃᐅᑎᓪᓗᒋᑦ ᓂᕈᐊᖅᑎᖁᑎᒃᑲ ᒪᓕᒐᓕᐅᖅᑎᐅᖃᑎᒃᑲᓗ ᒪᓕᒐᓕᐅᖅᑎᑐᐃᓐᓇᐅᓚᐅᑲᒍᒪᓂᕋᖅᑐᖓ 
ᐃᓕᑉᐸᓪᓕᐊᓪᓗᒍᓗ. ᑭᓯᐊᓂ ᑭᓱᑐᐃᓐᓇᐃᑦ ᐊᓯᓐᖑᖅᐸᒻᒪᑕ ᐃᓅᓯᕐᒥ ᒪᓕᒐᓕᐅᖅᑎᑐᐃᓐᓇᐅᓚᐅᖅᑐᖓᓗ 
ᐊᕐᕌᒎᓐᓄᒃ ᒪᕐᕉᓐᓄᑦ, ᐃᓕᑉᐹᓪᓕᖅᓯᒪᔪᒻᒪᕆᐅᕗᖓ ᐱᐅᔫᓇᓱᒋᓪᓗᒍᓗ ᒪᓕᒐᓕᐅᖅᑎᑐᐃᓐᓇᐅᔭᕆᐊᒃᓴᖅ 
ᓯᕗᓪᓕᖅᐹᒥᒃ ᖃᐅᔨᓇᕐᒪᑦ ᒫᓃᖔᖅᑑᓗᓂ. ᒥᓂᔅᑕᓐᖑᑲᐅᑎᒋᔪᒥᓂᐅᒍᕕᑦ ᐃᓱᒪᔪᖓ ᖃᐅᔨᓇᖅᐸᖏᒻᒪᑦ 
ᖃᓄᐃᒻᒪᖔᖅ ᒪᓕᒐᓕᐅᖅᑎᑐᐃᓐᓇᐅᔭᕆᐊᒃᓴᖅ. 
 
ᐅᕙᓃᑦᑐᓕᒫᑦ ᐱᓕᕆᖃᑎᒋᔭᐃᓐᓇᕆᓯᒪᕙᒃᑲ ᐊᕐᕉᒎᓕᖅᑑᓐᓄᒃ ᒪᕐᕉᓐᓄᑦ, ᒥᓂᔅᑕᐃᓪᓗ 
ᒪᓕᒐᓕᐅᖅᑎᑐᐃᓐᓇᐃᓪᓗ, ᖃᐅᔨᒪᔭᐅᓪᓗᖓᓗ ᑭᓱᓂᒃ ᐃᓱᒪᒋᔭᖃᓲᖑᒻᒪᖔᕐᒪ. ᑭᒃᑯᓕᒫᑦ 
ᐊᔾᔨᒌᑎᑕᐅᒋᐊᖃᕋᓱᒋᕙᒃᑲ ᑭᒃᑯᓕᒫᓪᓗ ᐱᔪᓐᓇᕋᓱᒋᑦᑎᐊᕐᓗᑎᒃ ᐃᓱᒪᒍᓯᒥᓂᓪᓗ. ᖃᐅᔨᒪᔪᐃᓐᓇᐅᓪᓗᖓᓗ 
ᐃᓕᕋᓇᓐᖏᑦᑎᐊᕋᒪ ᐊᒻᒪ ᐊᓪᓛᑦ ᒥᓂᔅᑕᓐᖑᕐᓂᕋᓗᐊᕋᒪ ᓱᓕ ᑐᓐᖓᓇᐃᓐᓇᕋᔭᖅᑐᖓ, 
ᑖᓐᓇᓴᐃᓐᓇᐅᖏᓐᓇᓂᐊᖅᑐᖓ. 
 
ᐃᕿᐊᓱᓐᖏᓯᐊᖅᑐᖓ ᐱᓕᕆᐊᒃᓴᖃᒃᑲᓐᓂᕐᓂᐊᕆᐊᒃᓴᖅ, ᑕᑯᒃᓴᐅᓚᐅᖅᑐᓂᓗ ᑲᑎᒪᔨᕋᓛᖑᖃᑕᐅᓪᓗᖓ 
ᐃᓕᓐᓂᐊᖅᑐᓕᕆᓂᕐᒧᑦ, ᐊᒃᓱᕉᑎᒋᕕᔾᔪᐊᓚᐅᕋᑦᑎᒍ ᐃᕿᐊᒋᓚᐅᓐᖏᓯᐊᖅᑐᒍᓗ ᓄᓇᕗᒥᐅᑦ ᓯᕗᒧᐊᑦᑎᐊᖁᒧᑦ. 
ᐅᑉᐱᕆᕙᕋᓗ ᐊᑐᓕᖁᔭᓕᐊᖑᔪᐃᑦ ᑲᔪᓯᑦᑕᐅᑉᐸᑕ ᑲᑎᒪᔨᕋᓛᖁᑎᑦᑎᓐᓃᖔᖅᑐᑦ  

ᒐᕙᒪᒃᑯᓐᓄᑦ, ᓂᕆᐅᒃᑐᖓᓗ ᒐᕙᒪᐅᖃᑕᐅᓂᐊᖅᑐᖓ, ᑕᒪᒃᑯᐊ ᐱᐅᑦᑎᐊᓂᐊᖅᑐᐃᑦ ᓄᓇᕗᒻᒥᐅᓄᑦ. 
 
ᒪᓕᒐᓕᐅᖅᑎᑐᐃᓐᓇᐅᓪᓗᖓ ᒫᓂᖔᖅᑐᓕᒫᑦ ᐱᓕᕆᖃᑎᒋᕙᑉᐸᒃᑲ, ᐱᓕᕆᖃᑎᒋᓯᒪᓪᓗᒋᓪᓗ ᒥᓂᔅᑕᐃᑦ 
ᓯᕗᓕᖅᑎᓗ ᐃᓱᒫᓘᑕᐅᔪᓂᒃ ᓂᕈᐊᖅᑎᖁᑎᓐᓄᑦ ᓄᓇᕗᒻᒥᐅᓄᓪᓗ. ᓂᕈᐊᖅᑕᐅᓐᓂᕈᒪ ᒥᓂᔅᑕᐅᔪᓄᑦ, ᓱᓕ 
ᐱᓕᕆᖃᑎᒌᓐᓇᕐᓂᐊᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᓯᕗᓕᖅᑎᓗ ᒥᓂᔅᑕᐃᓪᓗ ᐊᔾᔨᐅᓐᖏᐊᕐᔪᒃᑲᓗᐊᖅᑐᒥᒃ. 
ᓱᓖᓛᒃ ᐊᒃᓱᕈᐃᓐᓇᕐᓂᐊᖅᐳᖓ ᒥᓂᔅᑕᐅᓐᓂᕈᒪ, ᓂᕈᐊᖅᑕᐅᖏᓐᓇᒪ ᒪᓕᒐᓕᐅᖅᑎᐅᓪᓗᖓ.  
 
ᑭᓯᐊᓂᓕ ᓂᕆᐅᑉᐳᖓ ᒥᓂᔅᑕᓐᖑᕐᓂᕐᒧᑦ ᓂᕈᐊᖅᑕᐅᓂᐊᖅᑐᖓ, ᐅᐱᒋᑦᑎᐊᕋᔭᖅᑐᒍ ᑖᒃᑯᓄᖓ 
ᒥᓂᔅᑕᐅᖃᑕᐅᓂᕐᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᓂᕈᐊᕐᓂᖅ ᒥᓂᔅᑕᐅᓂᐊᖅᑐᓂᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᐱᒋᐊᕈᓐᓇᖅᓯᓂᐊᓕᕐᒥᒐᑦᑕ ᓂᕈᐊᕐᓂᕐᒧᑦ. ᑖᒃᑯᐊ ᓂᕈᐊᕈᑕᐅᓂᐊᖅᑐᑦ 
ᐃᓕᔅᓯᓐᓄᑦ ᑐᓂᐅᖅᑲᖅᑕᐅᓂᐊᕐᒪᑕ. ᑐᓐᓂᖅᓴᖅᑕᐅᕌᓂᒃᓯᒪᓕᖅᐸᑕ ᑖᒃᑯᐊ ᓯᕗᓪᓕᖅᐹᖑᓂᐊᖅᑐᑦ ᓴᐅᒥᓐᓃᑦᑐᖅ 
ᔫ ᐃᓄᒃ ᑕᐅᕗᖓ ᓴᓂᑦᑎᐊᖓᓃᑦᑐᒧᑦ ᐃᖏᕐᕋᕙᓪᓕᐊᓗᓂ ᐊᒻᒪᑦᑕᐅᖅ ᐊᐃᑉᐸᖓ ᑖᓐᓇ ᒥᔅᑕ ᑮᑦ ᐲᑕᓴᓐ 
ᓯᕗᓪᓕᖅᐹᖑᓗᓂ ᓂᕈᐊᕐᓂᐊᖅᑐᖅ ᑕᓕᖅᐱᓐᓂ. ᓂᕈᐊᕌᓂᑐᐊᖅᐸᑦ ᐃᖏᑉᐸᑦ ᓴᓂᑦᑎᐊᖓᓃᑦᑐᖅ 
ᓂᕈᐊᖅᐸᓪᓕᐊᓗᓂ. ᑕᐃᒫ ᓂᕈᐊᕌᓂᒃᑐᐃᓐᓇᐅᒍᔅᓯ ᐅᕙᖓ ᓂᕈᐊᕆᐊᖅᑐᕐᓂᐊᖅᖢᖓ ᑭᖑᓪᓕᖅᐹᖑᓗᖓ. ᐊᑏ, 
ᓂᕈᐊᕆᐊᖅᑐᕈᓐᓇᖅᓯᕗᓯ ᒥᔅᑕ ᐃᓄᒃ ᐊᒻᒪᓗ ᒥᔅᑕ ᐲᑕᓴᓐ.  
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 19:15-ᒥ ᐱᒋᐊᒃᑲᓐᓂᖅᑐᓂᓗ 19:28-ᒥ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᒥᓂᔅᑕᐃᑦ, ᓯᕗᓕᖅᑎ. ᖁᔭᓐᓇᒦᒃ. ᑖᒃᑯᐊ ᑐᓴᖅᑎᑦᑐᒪᒐᑦᓯ 
ᓂᕈᐊᖅᑕᐅᕋᑖᖅᑑᒃ ᒪᕐᕉᒃ, ᐅᑯᐊᖑᔫᒃ ᒥᔅ ᔪᐊᔾ ᕼᐃᒃᔅ ᐊᒻᒪᓗ ᒥᔅᑕ ᔫ ᓴᕕᑲᑖᖅ. ᑕᕝᕗᖓ 
ᓯᕗᓕᖅᑎᓄᐊᖃᑕᐅᖕᒥᔫᒃ. (ᑐᓵᔨᑎᒍᑦ) ᐱᒃᑯᒋᕙᔅᓯ! 
 
>>ᐸᑦᑕᑐᖅᑐᑦ 
 
ᑐᓐᖓᓱᑦᑎᑉᐹᒃᑲ ᒥᓂᔅᑐᖑᖅᑎᑕᐅᕋᑖᖅᑐᖅ ᒥᔅᑕ ᔪᐊᔾ ᕼᐃᒃᔅ ᐅᖃᕈᓐᓇᖁᓪᓗᒍ. 
 
Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᑐᐃᓐᓇᖅᑐᖓ ᐅᑉᐱᕆᔭᐅᒐᒪ ᑖᒃᓱᒧᖓ ᐱᔭᒃᓴᒧᑦ. ᐄ, 
ᓱᓕᓂᕋᓪᓗᖓᓗ ᐅᖃᕈᓐᓇᖅᐳᖓ ᑲᑕᑦᑎᔾᔮᖏᒃᑭᓯ. ᖁᔭᓐᓇᒦᒻᒪᕆᐊᓗᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᔅᑕ ᓴᕕᑲᑖᖅ ᑐᓐᖓᓱᑦᑎᓕᕆᕙᕋ ᐅᖃᓪᓚᖁᓪᓗᒍ. 
 
ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐃᓐᓇᕆᔭᔅᓯ ᐅᑉᐱᕈᓱᒃᑲᑦᓯ ᐅᕙᓐᓂᒃ ᓂᕈᐊᖅᑕᐅᒐᒪ. 
ᐅᖃᖅᑲᐅᒐᒪ ᑕᐃᒪ ᐃᒻᒥᓂᒃ ᐊᑉᐸᑎᓐᓂᐊᕐᐳᖓ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᑖᒃᑯᐊ ᓂᕈᐊᕈᑕᐅᖅᑲᐅᔪᑦ ᓱᕋᑦᑎᖅᑕᐅᖁᕕᓯᐅᒃ? 

ᐃᓚᖏᑦ ᒪᓕᒐᓕᐅᖅᑎ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᓕᒐᓕᐅᖅᑏᑦ, ᑖᓐᓇ ᐃᒡᓗ ᑲᔪᓯᐊᕐᓂᒥᔪᖅ 8:00-ᒧᐊᖅᐸᑦ. ᑕᕝᕙᓂ 
ᐱᖁᔨᕗᖔᕈᑎᒥᒃ ᐱᑕᖃᖅᑎᓪᓗᒍ ᒫᓐᓇ ᓄᖅᑲᖓᑲᐃᓐᓇᖅᑐᒍᑦ. 
 
>>ᑲᑎᒪᓂᖅ ᓄᖅᑲᖅᑐᖅ 19:30-ᒥ 


